
НАМАНГАН ВИЛОЯТИ

САРА УРУ¡ 
ЖАМ¡АРИЛМО¯ДА

Бугун мамлакатимизнинг қай бир 
гўшасига борманг пишиқчиликнинг 
устидан чиқасиз. Мевасидан шохи ларзон 
боғларнинг файзи ўзгача. Полизлардаги 
тилими тилни ёрадиган қовун, 
тарвуз, ҳандалакларнинг маззасини 
таърифлашга сўз ожиз. Кундан-кунга 
барқ уриб, шохларига гул, шона, кўсаклар 
тақаётган пахазорлар тароватидан 
кўнгил яйрайди. Шаббодада бошоқлари 
чайқалиб, мўл-кўл ҳосил, баракали 
хирмондан далолат бериб 
турган ғаллазорлар файзи 
эса қалбларда шукроналик 
ҳисларини жўштириб юборади.2

Бекобод туманида ғалла ўрими 
авжида. Туманнинг Дўстлик 

маҳалласи ҳудудидаги Умиджон 
Ғофуров раҳбарлигидаги фермер 

хўжалиги аъзолари 37 гектар 
майдонда буғдойнинг серҳосил 

Краснодар навини экиб, мўл 
ҳосил етиштирди. Режа ортиғи 

билан адо этилди.
Суратда: Фермер хўжалиги 

раҳбари Умиджон Ғофуров ҳосил 
чўғидан мамнун.

Султонбой ДЕҲҚОНОВ олган сурат.

ХИРМОНГА 
БАРАКА

СУВ ТEЖОВЧИ 
ТEХНОЛОГИЯЛАР ЖОРИЙ ЭТИЛИШИ

НАЗОРАТДА
Минтақамизда кузатилаётган сув 

танқислигининг салбий таъсирини юмшатиш 
мақсадида Ўзбекистон Республикаси 

Президентининг 2022 йил 1 мартдаги “Қишлоқ 
хўжалигида сувни тежайдиган технологияларни 

жорий этишни янада такомиллаштириш чора-
тадбирлари тўғрисида”ги қарорига асосан, жорий 

йилда сув тежайдиган технологияларни жорий 
қилиш бўйича Навоий вилоятида 10 минг 700 

гектар пахта майдонларида томчилатиб суғориш 
технологиясини жорий этиш белгиланган.2

ЖАҐОН КОНСТИТУЦИЯЛАРИДА 
БОЛА ҐУЈУЈЛАРИГА ОИД 

ЈОИДАЛАР ЈАНДАЙ АКС ЭТГАН?
Инсон ҳуқуқлари бўйича Ўзбекистон 

Республикаси Миллий марказида шу мавзуга 
бағишланган давра суҳбати бўлиб ўтди.

Миллий марказининг 
матбуот хизматига кўра, 
кенг қамровли консти-
туциявий ислоҳотлар 
муҳокамаси доирасида 
офлайн ва онлайн тарзда 
ўтказилган ушбу тадбир 
ЮНИСЕФнинг Ўзбекис­
тондаги ваколатхонаси 
билан ҳамкорликда таш-
кил этилди.

Ўзбекистон Респуб­
ликаси Олий Мажлиси 
Қонунчилик палатаси 
Спикерининг бирин -
чи ўринбосари, Инсон 
ҳуқуқлари бўйича Ўз-
бекистон Республикаси 
Миллий маркази дирек-
тори Акмал Саидов ва 
ЮНИСЕФнинг Ўзбекис­
тондаги ваколатхонаси 
раҳбари Мунир Мамедза-
де давра суҳбати ишти-
рокчиларини қутлар экан, 
мавзунинг долзарб ва ўта 
муҳим жиҳатларига тўх-
талди.

Тадбир иштрокчила-
ри Президент Шавкат 
Мирзиёевнинг Асосий 
қонунда “Ўзбекистон – 
ижтимоий давлат” деган 
ғояни мустаҳкамлашга 
қаратилган таклифини 
юқори баҳоладилар. Бу 
таклиф давлат раҳбари 
томонидан Ўзбекистон 
Республикаси Консти-
туциясига ўзгартириш 
киритиш ва ташкилий 
чора­ тадбирларни амал-
га ошириш юзасидан 
Конс титуциявий комис-
сия аъзолари билан жо-
рий йил 20 июнда бўлиб 
ўтган учрашувда билди-
рилганди. 

Ижтимоий давлат – 
ижтимоий тафовутларни 
камайтириш, муҳтожлар-
га ёрдам бериш бўйича 
самарали сиёсат олиб 
борадиган давлат мо-
делидир. Шу маънода, 
Ўзбекистон Президенти 
томонидан давлатнинг 
фуқароларни яшаш учун 

зарур уй­жой билан таъ-
минлаш, оиланинг иқти-
содий ва маънавий асос­
ларини мустаҳкамлаш, 
боланинг манфаатлари, 
жисмоний, ақлий ва ма-
даний жиҳатдан тўлақон-
ли ривожланиши учун 
барча шароитларни яра-
тиш, ногиронлиги бўлган 
шахсларни қўллаб­қув-
ватлаш, инсон соғлиғи ва 
атроф­муҳитни муҳофаза 
қилишга тааллуқли нор-
малар Конституцияда ўз 
аксини топиши таклиф 
этилгани жуда муҳим.

Давлатимиз раҳбари-
нинг Конституциямизда 
давлат иқтидорли ёшлар-
ни, уларнинг моддий 
аҳволидан қатъи назар, 
доимо қўллаб­қувват-
лашини мустақил қоида 
сифатида белгилаб қўй-
иш зарурлиги ҳақидаги 
таклифлари ҳам кенг 
қўллаб­қувватланди. Бу 
ташаббуслар оила, бо-
лалар, ёшлар, кексалар, 
ногиронлиги бўлган шахс­
лар, мамлакат ичкариси 
ёки ташқарисида яшаёт-
ган барча фуқароларимиз 
ҳуқуқлари ва манфаатла-
рини конституциявий ка-
фолатлашга қаратилгани 
билан диққатга сазовор-
дир.

Давра суҳбати ишти-
рокчиларининг фикри-
ча, Президент Шавкат 
 Мирзиёев Асосий қону-
нимизга “Ота­оналар ўз 
фарзандлари вояга ет-
гунига қадар уларнинг 
тарбияси, таълим олиши, 
соғлиғи, тўлақонли ва 
баркамол ривожланиши 
тўғрисида ғамхўрлик қи-
лиш ҳуқуқига эга ва бунга 
мажбурдир”, деган қоида 
киритишни таклиф этга-
ни ҳам улкан аҳамиятга 
эга. Бу ёш авлод тақдири 
учун масъулиятни янада 
оширишга хизмат қилади.

(Давоми 2-саҳифада)

Ахборот ва оммавий коммуникация­
лар бошқармаси ва вилоят ҳокимлиги 
томонидан тасдиқланган режа­график-
ка асосан Риштон туманига навбатдаги 
пресс­тур уюштирилди. Бу тадбирда 
туманда фаолият юритаётган журна-
листлар, республика газеталарининг ви-
лоятдаги мухбирлари, ижтимоий тармоқ 
фаоллари ва ёшлар етакчилари ишти-
рок этиб, маҳалла ёшларининг қувноқ, 
жўшқин ҳаёти ўрганилди.   

Дастлаб “Бўстон” маҳалла фуқаро-
лар йиғинига ташриф буюрдик. Катта 
Фарғона магисрал канали кўпригидан 
пастга тушаётганимиздаёқ ажиб ман-
зарани кўриб, ҳайратланмай иложимиз 
қолмади. Фарғона – Қўқон магистрал 
йўлининг икки тарафига икки қаватли би-
нолар қурилган, баъзан бир қаватлилари 
ҳам, уч қаватлилари ҳам учраб турибди. 
Энг қизиғи бу ерда одам ноодатий тарзда 
кўп, бинолар олдида Риштон мўъжиза­
лари – бадиий кулолчилик буюмларининг 
кўплаб турларини топиш мумкин эди. 

ФАРҒОНА ВИЛОЯТИ

РИШТОН МА²АЛЛАЛАРИ БªЙЛАБ...
Бир гуруҳ ижодкорларга Риштоннинг баъзи маҳаллалари ёшлари ҳаёти билан танишиш тавсия этилди. Бунинг 

сабаби қисқа даврда туманда ёшларнинг фаоллиги ошган, тадбиркорлик соҳасида анча ўсишга эришилган. 
Бундан ташқари, мактаб ёшлари ўртасида спорт мусобақалари ташкил этиш, мактабдан ташқари ишларга 
бўш юрган ўқувчи-ёшларни қамраб олишда бир мунча маваффақиятлар қўлга киритилаётгани кузатилмоқда.

Бу ердагилардан ҳам гўзал, сержило, 
янада ноёблари Риштон устазодалари-
нинг устахоналаридаги кўргазмаларга 
қўйилган. Уларни бу ерга қўйгандан кўра 
ўша ерда тургани маъқулроқ. Санъатни 
тушунган ва қадрлайдиганлар ўзлари 
излаб топадилар.

Айтмоқчимизки, ана шу йўл ёқасидаги 
дўконларда аҳолига бундай кулолчи-
лик маҳсулотларини етказиб беришда 
ҳам бўстонлик ёшларнинг ҳиссаси катта 

бўлаётгани ҳеч кимга сир эмас. Бўстон-
лик ёшлар энди илгаригидек бўш вақтла-
рининг қадрига етмайдиганлардан эмас, 
аксинча ҳар соат ғанимат улар учун, ўз 
уйларида тадбиркорликни ривожланти-
риш билан бирга, томорқа ерларидан 
ҳам мўл­кўл сабзавот­полиз маҳсулотла-
ри, мева ва узум етиштиришда фидойи, 
қўшни қишлоқларга ибрат бўларли да-
ражада иш қилишаётир.

(Давоми 2-саҳифада)

Унда “Конституцияга киритилаётган барча 
ўзгартиш ва қўшимчалар жамиятимизда ин-
соннинг ўрни ва қадри қандай? Энг муҳими, 
конституциявий ислоҳотлар оддий аҳолига, 
халқимиз фаровонлигини таъминлаш, жамият 
ва давлат тараққиёти учун нима беради?”, деган 
саволларга аниқ жавоб бера оладиган, пухта 
ишланган ҳуқуқий нормаларни Конституция-
мизда акс эттириш – давр тақозоси эканлиги 
билдирилди.

Халқимиздан комиссияга келиб тушган бар-
ча муҳим ва долзарб таклифларнинг айримла-
ри давлатимиз раҳбари томонидан муҳокама 
қилиниб, шулар асосида 4 та йўналиш бўйича 
ўз таклифини киритди. 

Жумладан, учинчи йўналиш – эркин ва адо-
латли фуқаролик жамияти ривожланиши билан 
боғлиқ масалада ҳам айнан фуқаролар йиғин-
ларининг жамиятдаги мавқеи ва таъсирини 
кучайтиришга кўмаклашиш мақсадида маҳал-
ланинг мақоми ҳамда давлат органларининг бу 
борадаги вазифаларини Асосий қонунимизда 
аниқ белгилаб қўйишни таклиф этди. 

Биз маҳалла деганда, дунёда камдан­кам 
учрайдиган, инсонни жамият билан уйғун бў-
либ яшашга ўргатиб, бағрикенглик руҳида тар-
биялайдиган, халқ билан давлат ўртасидаги 
ишончли кўприк вазифасини бажарадиган ноёб 
тузилмани тушунамиз. Юртимизда яшайди-
ган ҳар бир инсон, миллати, тили ва динидан 
қатъи назар, ўз ҳаётини, қувонч­ташвишларини 
маҳалладан айри ҳолда тасаввур эта олмайди. 

Халқимиз учун жамият, аввало, маҳалладан 
бошланади. Маҳалла – асрлар давомида мил-
лий урф­одатларимиз ва бой маънавиятимизни 
безавол сақлаб, халқимиз учун эзгулик ва тар-
бия бешиги, яхши қўшничилик ва ҳамжиҳатлик 
маскани бўлиб келмоқда.

Шунинг учун ҳам давлатимиз раҳбари 
маҳаллаларнинг давлат ҳокимияти органлари 
тизимига кирмаслиги, жойлардаги маҳаллий 
аҳамиятга молик масалаларни мустақил ҳал 
этиш бўйича ваколатлари алоҳида белгилани-
ши зарур эканлигини таъкидлаб ўтди.

Мухтасар қилиб айтганда, Конституция­
вий ислоҳотлар мамлакатимизда амалга 
оширилаёт ган кенг кўламли ислоҳотларнинг 
изчиллик билан давом этишида, инсон қадрини 
юксалтиришда ва халқимизнинг фаровон ҳаёт 
кечиришини таъминлашга хизмат қилади. 

Сағиндиқ ТУРМАНОВ, 
Қорақалпоғистон Республикаси 

Маҳалла ва нуронийларни 
қўллаб-қувватлаш вазири.

ЎзА

 Муносабат

МАҐАЛЛАНИНГ МАЈОМИНИ 
ЯНАДА ОШИРИШ 

ТАКЛИФИ ИЛГАРИ СУРИЛДИ
Давлатимиз раҳбари Шавкат Мирзиёев 
куни кеча Конституцияга ўзгартириш 

ва қўшимчалар киритиш бўйича 
келиб тушган таклифлар юзасидан 
Конституциявий комиссия аъзолари 

билан учрашган эди.

Ҳа, кечагина, озиқ­овқат маҳсу-

лотлари қимматлашаётир, деган ўй 
билан чўчинқираб яшаган халқимиз 
ана шундай тўкинчилик кунларга 
ҳам етиб келди. Мавжуд далаларда 
рўзғор, ишлаб чиқарувчи корхоналар, 
чет мамлакатларга экспорт қилина-
диган қишлоқ хўжалиги маҳсулотлари 
мўл­кўл, сифатли қилиб етиштирил-
ди. Бозорларимиз анча арзонлашди. 
Бунга албатта, деҳқон, фермер ва то-
морқа эгаларига етказиб берилаётган 
сара уруғ, минерал ўгит, замонавий 
техника, яратиб берилаётган имтиёз­
лар орқали эришилмоқда.

Халқимизда “Сара уруғ – сара 
ҳосил”, нақли бекорга айтилмаган. 
Қадимда ҳам ота­боболаримиз қайси 
юртга борса энг аввало экилаётган 
экин нави, тури, ҳосилдорлиги, бо-
зоргирлиги билан қизиққан. Бир ҳовуч 
бўлса ҳам сўраб олиб, белбоғининг 
қатида эҳтиётлаб олиб келган. Экиб, 
меҳр бериб, парваришлаб уруғини 
кўпайтирган. Эрта бахорда қўни­қўш-
ни, маҳалладошларига улашган.

Эътироф этиш керакки, мустақил-
лик йилларида ҳам уруғчиликка, шу 
жумладан, ғаллачиликни ривожлан-
тиришга катта аҳамият қаратилди. 
Маҳаллий навларни ўрганиш, чет-
дан ҳосилдор навларни олиб келиб, 
маҳаллийлаштириш, иқлимбоп ғалла 
навларини яратиш борасида қатор 
зарур ҳужжатлар қабул қилинди. 
Табиийки, соҳанинг ривожланиши 
бевосита тизимга оид қонун ҳужжат-
ларининг қай даражада такомил-

САРА УРУ¡ ЖАМ¡АРИЛМО¯ДА
килотларнинг ваколатлари акс этма-
ган. Уруғлар тоифаланмаган, уруғчи-
ликнинг объектлари ва субъектлари 
ҳамда уларнинг хуқуқ­мажбурият-
лари белгиланмаган. Навларнинг 
генетик, экинбоблик сифатларини 
аниқлаш, сертификатлаштириш тар-
тиблари аниқ кўрсатилмаган. Шу-
нингдек, уруғликларни реализация 
қилиш, уларни четга олиб чиқиш ва 
олиб киришнинг ҳуқуқий жиҳатдан 
тартибга солинмагани уруғ етишти-
рувчилар, тадбиркорлар ва истеъ-
молчилар учун чалкашлик, баъзан 
муаммоларни келтириб чиқарар 
эди. Шу муносабат билан Ўзбеки-
стон Рес публикасининг “Уруғчилик 
тўғрисида”ги Қонуни қабул қилинди. 

Унга ислоҳотлар доирасида давла-
тимиз раҳбари томонидан қабул қи-
линган соҳага оид ўнга яқин қарор-
нинг мазмун­ моҳияти сингдирилди. 
Президентимизнинг жорий йил 28 
январдаги “Қишлоқ хўжалиги экин-
лари уруғчилигини янада ривожлан-
тириш бўйича қўшимча чора­тадбир-
лар тўғрисида”ги қарори эса соҳада 
муҳим босқични бошлаб берди. На-
манган вилоятида ҳам ушбу қарор 
ижросини таъминлаш мақсадида 
ypyғликлap етиштиришга ихтисос­
лашган ҳудудларнинг тупроқ­иқлим 
шароитидан келиб чиқиб ypyғлик 
етиштирувчи субъект майдонларида 
уч марта мониторинг олиб борилди. 
Яқиндан амалий ёрдам кўрсатилди, 

фаолияти мувофиқлаштирилди. Ўз-
бекистон Республикаси Вазирлар 
Маҳкамасининг 2021 йил 12 октябр-
даги қарори билан тасдиқланган 
“Уруғлик учун экилган майдонларда 
қишлоқ хўжалиги экинларини апро-
бация қилиш тартиби тўғрисида “ги 
Низом талаблари асосида мавжуд 
уруғлик майдонларда дала апроба-
ция кўриги ўтказилди. Бу жараёнга 
соҳага дахлдор ҳамкор ташкилотлар-
нинг тажрибали, талабчан, фидойи 
мутахассислари жалб этилди. Ҳар 
бир уруғлик ғалла етиштирилаётган 
дала синчиклаб ўрганилди. Муроса-
созликка йўл қўйилмади. Апробация 
натижасига кўра 479 гектар майдон 
бегона ўт ҳамда бегона навлар меъ-

ёридан кўплиги сабабли уруғликка 
яроқсиз деб топилди.

1624 тонна дон товар дон ҳисоби-
га ўтказилди. 4521 гектар яроқли уруғ-
лик ғалла майдонларини ўз вақтида, 
нобудгарчиликка йўл қўймасдан ва 
сифатли ўриб­йиғиб олиш мақсадида 
вилоят ҳокимлиги томонидан алоҳи-
да 21 та уруғлик учун комбайнлар 
гуруҳи шакллантирилди. Қарийб 17 
минг тонна сара уруғлик донни қабул 
қилиш, сифатли сақлаш, қайта ишлаш 
ва фермер хўжаликларга етказиб 
бериш учун Наманган ва Учқўрғон 
дон корхоналари, “Art soft seeds” 
МЧЖ тизимидаги Чортоқ, Миришкор, 
Учқўрғон, Гигант ДҚҚШларда замона-
вий омборхона ва цехлар ажратилди. 

Бундан ташқари “Уруғчиликни ривож­
лантириш маркази” ДМ Наманган 
вилояти бошқармаси тасарруфида 
бўлган Мингбулоқ, Наманган, Уйчи, 
Учқўрғон ҳамда Чуст туманларидаги 
Элита уруғчилик хўжалиги МЧЖлар 
томонидан етиштирилган ғалланинг 
юқори авлодли уруғликлари ўзларида 
мавжуд Давлат стандартларига мос 
махсус омборларда жамғарилмоқа. Бу 
йил жамғарилиши режалаштирилган 
16940 тонна сара уруғлик дон қайта 
ишланади. Бундан ташқари, “Уруғчи-
ликни ривожлантириш маркази” ДМ 
Наманган вилояти бошқармаси тизи-
мидаги Мингбулоқ, Наманган, Уйчи, 
Учқўрғон ҳамда Чуст туманларидаги 
Элита уруғчилик хўжалиги МЧЖлар 
томонидан етиштирилган ғалланинг 
юқори авлодли уруғликлари ўзлари-
да мавжуд Давлат стандартларига 
мос махсус омборларда жамғарили-
ши режалаштирилган. Бугунги кунга 
келиб, ажратилган комбайнлар тан-
лаб олинган майдонларда сифатли 
ўриш ишларини амалга оширмоқда. 
Бугунги кун ҳолатига кўра 2100 гек-
тар майдондаги ғалла ўриб олинди. 
Мингбулоқ, Наманган, Норин, Поп, 
Тўрақўрғон, Уйчи, Учқўрғон ва Чуст 
туманларида ўртача 45 центнердан 
9450 тонна уруғлик дон жамғарил-
ди. 5 июлга уруғлик майдонларида 
ўрим­йиғим ишлари якунланиши ку-
тилмоқда. 

Ойбек ҲАЙДАРОВ,
Уруғчиликни ривожлантириш 

маркази ДМ Наманаган вилояти 
бошқармаси бошлиғи.

лаштирилишига боғлиқ. Таассуфки, 
бундан 26 йил аввал қабул қилинган 
“Уруғчилик тўғрисида”ги Қонун бир 
томондан, замон нуқтаи назаридан 
бугунги кун талабига жавоб бермай 
қолган бўлса, бошқа тарафдан, унда 
соҳани ривожлантириш ва такомил-
лаштиришга ҳуқуқий асос бўлувчи 
механизмлар мукаммал эмас эди. 
Хусусан, ушбу қонунда соҳага оид 
атамаларга қонуний изоҳ берил-
маган, уруғчилик соҳасида давлат 
сиёсатининг асосий йўналишлари, 
тегишли давлат органлари ва таш-

(Боши 1-саҳифада)
Ўзбекистон Республикаси 

Вазирлар Маҳкамаси ҳузурида-
ги Агросаноат мажмуи устидан 
назорат қилиш инспекцияси-
нинг Навоий вилояти бошқар-
маси ҳамда туман бўлимлари 
томонидан мазкур қарор ижро-
си юзасидан назорат тадбирла-
ри олиб борилмоқда. Ҳозирги 
кунга қадар вилоятда 2477 
гектар майдонда қурилиш­мон-
таж ишлари олиб борилмоқда. 
103 та фермер хўжалигининг 
ер майдонида ҳовуз қазиш 
ишлари якунланган ҳамда 383 
гектар ер майдонларида марка-
зий қувурлар монтаж қилинган. 
515 гектар майдон учун насос 
ва фильтр қурилмалари ўрна-
тилган.

– Жорий этилган сувни те-
жайдиган суғориш технология-
ларидан фойдаланиш бўйича 
доимий тарзда профилактик 

тадбирлар ва мониторинглар 
ўтказиб келинмоқда, – дейди 
“Ўзагроинспекция”нинг вилоят 
бошқармаси бош инспектори 
Меҳриддин Воҳидов. – Жум-
ладан, Навбаҳор туманидаги 
“Истамжон”, “Учтут уч ўғлон”, 
“Жайра”, Қизилтепа туманида-
даги “Ҳайдар Истам”, “Ғойбон 
агро тола”, “Работнинг барака-
ли замини”, “Хонзурун оқшоми”, 
“Баширнинг баракали замини”, 
“Аҳмад Намоз”, “Ҳожи Ҳусен-
бобо” каби фермер хўжалиги 
раҳбарларига огоҳлантириш 
хатлари берилди.

Шунингдек, назорат тад-
бирлари ҳам ўтказилиб, хато 
ва камчиликларга йўл қўйган 
фермерларга нисбатан таъсир 
чоралари қўлланилмоқда.

 Зулфия БОБОЕВА,
 “Ўзагроинспекция”нинг 

Навоий вилояти бошқармаси 
матбуот хизмати раҳбари.

СУВ ТEЖОВЧИ ТEХНОЛОГИЯЛАР 
ЖОРИЙ ЭТИЛИШИ НАЗОРАТДА

(Боши 1-саҳифада)
А.Саидов қайд этганидек, аҳолининг 40 фоизи болалардан 

иборат бўлган Ўзбекистонда бола ҳуқуқларини ҳар томонлама 
таъминлаш ва ҳимоя қилиш масаласи ўта долзарбдир. Мамлакатда 
айни соҳада болаларнинг ҳуқуқларини таъминлаш, маънавий, ин-
теллектуал, жисмоний ва ахлоқий ривожланишига кўмаклашишга 
қаратилган қирқдан зиёд қонун ва ҳуқуқий ҳужжатлар қабул қилин-
гани ҳам буни тасдиқлайди.

М.Мамедзаде ўз чиқишида: “Конституциявий ислоҳотлар жараё-
нида бола ҳуқуқлари тўғрисидаги нормаларни кучайтириш, хусусан, 
боланинг энг мақбул манфаатларини ҳисобга олиш, камситмаслик, 
зўравонлик ва шафқатсиз муомалани тақиқлаш, болаларни экс-
плуатация қилишга йўл қўймаслик принциплари, кафолатланган 
хизмат кўрсатиш ва одил судлов имкониятларидан фойдаланиш 
ҳуқуқини таъминлаш масалалари ҳар доим ва ҳамма жойда, ай-
ниқса, аҳолисининг учдан бир қисмини болалар ташкил этувчи 
Ўзбекистонда ниҳоятда аҳамиятлидир”, деб таъкидлади.

Мулоқот доирасида бола ҳуқуқларига оид қоидалар мустаҳкам-
лаб қўйилган 47 та давлат Конституциялари қиёсий таҳлил этилди. 
Бу борадаги тақдимот билан Ирландия ҳукуматининг Болаларни 
ҳимоя қилиш бўйича махсус маърузачиси Конор О’Маҳони чиқиш 
қилди. Хорижий экспертнинг сўзларига қараганда, конституциявий 
ўзгаришлар жараёнида таклифларнинг ёшлар ташкилотлари ва 
бевосита навқирон авлод вакиллари иштирокида муҳокама қили-
ниши жуда зарур.

Ўзбекистон Республикаси Олий Мажлисининг Бола ҳуқуқлари 
бўйича вакили (Болалар Омбудсмани) Алия Юнусова Ўзбекистон 
Республикаси Конституциясига бола ҳуқуқлари тўғрисидаги қои-
далар киритиш бўйича ўз таклифларини билдирди.

Давра суҳбатида Ўзбекистон Республикаси Олий Мажлисининг 
Сенати аъзолари ва Қонунчилик палатаси депутатлари, Олий суд, 
Бош прокуратура, Мактабгача таълим вазирлиги, Халқ таълими 
вазирлиги, Фанлар академиясининг Давлат ва ҳуқуқ институти, 
Барқарор тараққиёт маркази, Инсон ҳуқуқлари бўйича миллий 
марказ вакиллари қатнашди.

Иштирокчилар томонидан Конституцияга бола ҳуқуқлари тўғри-
сидаги қоидаларни киритиш юзасидан аниқ таклифлар илгари 
сурилди.

ЎзА

ЖАҐОН КОНСТИТУЦИЯЛАРИДА 
БОЛА ҐУЈУЈЛАРИГА ОИД ЈОИДАЛАР 

ЈАНДАЙ АКС ЭТГАН?
(Боши 1-саҳифада)

“Бўстон” маҳалла фуқаролар 
йиғини идораси жойлашган бино 
кенг, кўп хонали экан. Айни вақтда 
35­ўрта умумтаълим мактаби ўқув-
чилари бир неча ўқитувчилар ва 
мактаб раҳбари Ҳамидахон Мама-
ева бошчилигида бу ерга келишиб 
кўнгилочар ўйинлар, спорт мусо-
бақалари ўтказишаётибди. Ичкари-
да эса тўрт стол теграсида ўтирган 
ёшлар жамоаларга бўлиниб, интел-
лектуал шоу саволларига жавоб 
топиш йўлида  бошқотиришаяпти. 
Маҳалла ёшларининг спорт турлари 
бўйича эришган муваффақиятла-
рини тақдирлаш маросими бўлди. 
Маҳалла ёшлари ўз етакчилари 
Бахтиёр Давронов бошчилигида 
яқинда футбол бўйича ДХХ кубоги 
мусобақасида туман ғолиби бўлиб, 
вилоят босқичига йўлланма олишди. 
Туман ёшлар иттифоқи раҳбарлари 
иштирокида ғолибларга совғалар 
топширилди. 

Шу ўринда маҳалла оқсоқол­
лигига яқинда сайланган Адҳамжон 
Собиров ҳақида икки оғиз сўз ай-
тиш жойизга ўхшайди. У маҳаллани 
узоқ йиллар бошқарган, ўзига яраша 
тажрибага эга бўлган, талабчан ва 
айни пайтда маҳалладаги кам таъ-
минланган, ночор, “Темир дафтар”-
га киритилган оилаларга меҳрибон 
киши. Маҳаллани бир ёқадан бош 
чиқариб ишлашга, аҳилликда яшаш-
га етаклай олганидан катта­ю кичик 
ҳурмат қилади. Бу ҳурмат шундай 
дилдан чиққанидан уни яқинда “йўқ” 
дейишига қарамай, номзодини сай-
ловга қўйишиб, кўпчилик овоз билан 
сайлабдилар ҳам. 

– Маҳалла фуқаролар йиғини 
 раиси лавозими баъзилар ўйла-
ганидек осон иш эмас, – дейди 
Адҳамжон Собиров. – Оқсоқол 
маҳалла билан ҳамнафас бўлиши 
лозим. У ўз манфаатини бирозгина 
бўлса ҳам маҳалла манфаатидан 
устун қўса борми, ўша куни ишонч­
ни йўқотади. Масалан, маҳаллага 
ёшлар еткачиси вазифасига бир 
йигит ишга олинди. Уни ўз ҳолига 
қўйиб бўладими, маҳалланинг пасту 
баландини ҳали яхши билмайдиган, 
қайси оила қандай аҳволда ҳаёт ке-
чираётганини ҳали билмайдиган бу 
етакчига чин дилдан йўл кўрсатиш 
керак бўлади.  Биз ўз ёшларимиз 
етакчисни ҳар томонлама қўллаб­ 
қувватлаб турдик. Аста­секин унинг 
ютуқлари кўпая борди.

Йўл­йўлакай собик Келдиев ном-
ли ширкат хўжалигининг боғи ўрнида 
бунёд этилаётган бир қурилишни 
кўриб ўтишимизга тўғри келди. Бу 
ҳам режада бор экан. У ерга қадам 
қўяр эканмиз, ҳали битмаган бир 
кошона эътиборимизни тортди. 
Риштон учун тарихий меъморлар-
чилик обидаси бўлиб қоладиган бу 
кошона аввало чет эллардан кела-
диган турли доирадаги делегация-
лар, меҳмонлар, сайёҳлар ва ички 
туризм учун ҳам мўлжалланибди. 
Буни тадбиркор Исломжон бунёд 
этмоқда экан. Унинг айтишича, уста-
ларнинг кўпчилиги хориждан экан.

РИШТОН МА²АЛЛАЛАРИ БªЙЛАБ...

БУ МАҲАЛЛАДА ФИДОЙИ  ИНСОН 
 ЭРГАШ САНГИН ЯШАГАН

Носгар маҳалласи тарихи анча 
қадимга бориб тақалади. Носгар 
сўзи бироз одамга ноқулай ту-
юлса­да, бари­бир ота­боболар 
томонидан қўйилгани учун уни ўз-
гартиришга ҳеч кимнинг ҳадди сиғ-
майди. Тўғри­да, ота­боболар қўйган 
номларни кўр­кўрона ўзгартириш 
ҳам ярамайди. Носгар дегани нос 
тайёрловчилар деганидир. Нима 
бўлганида ҳам бу ернинг илгари-
ги оқсоқоллари ҳам ташкилотчи ва 
ҳаракатчан бўлишган. Масалан, ях-
шигина кулол, илгари Риштон ба-
диий кулолилик буюмлари заводи 
касаба уюшмаси қўмитаси раиси 
бўлиб ишлаган Баҳодир Тожибоев 
фуқаролар йиғини раислигига бир 
неча бор сайланганини биламиз. 
У ҳунарманд маҳалла аҳли ора-
сида кўп ибратли ишларни бажар-
ган, ёшларни тўғри тарбиялашда 
сезиларли ишлар олиб борган. 
Унинг маҳалла ёшларини кулолчи-
лик ҳунарини ардоқлаш, бу номни 
дунёга ёйиш учун ота­боболари 
томонидан яратилган сополларга 
ишлатиладиган рангворларни қай-
та тиклаш, халқимизнинг қадимги 
нақшларига қайта жон бериш бора-
сида жуда арзирли ишлар қилганини 
ҳам маҳалладошлар унутишмаган. 
Кексаларни эъзозлаш, ўтганлар хо-
тирасини абадийлаштириш бора­
сида катта­катта тадбирларга ҳам 
қўл урган. Мана, ҳозир ҳам унинг 
тадбирларини, ёшларни тадбир-
корлик ва ҳунарманд чиликка оид 
ишларга рағбатлантирганини бирон 
киши унутгани йўқ. Давр ўзгарди, 
бошқарув тизимида ҳам айтишга 
арзийдиган янгиликлар юз бердики, 
бундан маҳалладошлар ва қолавер-
са бутун жамият манфаат кўраётир. 

Носгар маҳалласида ҳам 
фуқаро лар йиғини раиси сайловига 
пухта тайёргарлик кўрилди. Сайлов 
уюшқоқлик билан ўтди. Анча тажри-
бага эга бўлган, олий маълумотли 
Ҳаётжон Бобоев фуқаролар йиғи-
ни раислигига сайланди. Ҳоким ёр-
дамчиси Маъруф Ҳикматов, ёшлар 
етакчиси Уйғун Абдуҳамидовлар ҳам 
оқсоқол билан бир йўлда яхши иш 
олиб боришаяпти. 

Биласизми, негадир мақолани 
ёзаяпману, дилимда қачонлардир 
бу маҳалланинг пешвоси бўлган, бу-
тун Риштонга ўзининг дунёқараши, 
билим ва тафаккури билан танилиб 
қолган, ўша даврнинг кучли маъна-
вият ва маърифатпарварларидан 
бири бўлган Эргаш Сангинов ҳақида 
ўйлайман. Унинг ўша йиллардаги 
забардаст сиймоси хотирамда гав-

даланади. Ва ўйлаганларимни ёза 
бошлайман: бу одам кучли иродали 
шахс, ҳақиқат йўлидан қайтмайдиган 
ростгўй, меҳнати орқасидан юзлаб 
одамларни эргаштира оладиган ме-
тиндай иродали одам эди. Уни одам-
лар Эргаш Сангин деб аташарди. У 
ҳам бунга кўникиб қолганди. Туман 
газетасида оддий ходим, бўлим му-
дири бўлиб ишлаб юрганимда ва 
кейинроқ муҳаррирлик йилларимда 
анча кексайиб қолган бўлса ҳам, ўзи-
ни бардам тутар, ўрни келганда кат-
та­катта йиғинларда минбарга чиқиб, 
ичидаги борини тўкиб соларди. У 
гапира бошлаганида ҳамма бирдан 
жим бўларди. Сабаби, у ҳақиқатни 
гапирарди, раҳбарларни танқид қи-
ларди, одамлар олқишлаб, қарсак 
чалиб туришарди... Эргаш Сангин-
га ўхшаган ҳақиқатни гапирадиган 
кишилар нари борса 4­5 киши эди 
туманда. Тўдадан Абдулҳай Азизов, 
Оқердан Жамолиддин Абдуллаев, 
Чеки Жалаердан Иброҳимжон Ҳа-
санов, Дутирдан Сирожиддин Исо-
миддинов, Қалайнавдан Эли Раҳ-
монзода, Зоҳидондан Сайфутдин 
Бурҳонов, Бўжайдан Ҳамиджон 
Исҳоқовлар дангал гапни айтганлари 
учун ҳурмат топишган эди... 

Бир куни кабинетимга ўрнатилган 
телефонларнинг бири қаттиқ жирин-
глади. Ўшанда газета обрўйи юқори 
эди, редакторнинг кабинетида тўғри 
коммутаторга уланган “прямой” те-
лефон бўларди. Бундай телефонлар 
саноқли раҳбар хонасига қўйилган 
бўлиб, қайси раҳбар “фалончини 
уланг” деса коммутатор тўхтовсиз 
чақириқ билан улаб берарди. Гўшак-
ни шошиб олсам, Эргаш отанинг ово-
зи. У одатдагидай бир оғиз ҳол­аҳвол 
сўради­да, бу ёғини ҳайқириш билан 
давом эттирди:

– Ўртоқ Бурҳонов, сиз яқинда 
менинг ўлишимни хаёлингизга кел-
тирмайсиз­да, а? Агар шуни бил-
ганингизда менинг олдимга вақт 
топиб тез­тез келиб турган, суҳ-
батлашиб, Риштон тарихини ёзиб 
олган бўлардингиз, билдингизми? 
Қатағон йилларининг заҳматини, 
очарчилик қурбонларини, урушдан 
кейинги халқ иродасини эшитишни 
хоҳламайсиз­ми!? Ҳозир ўрнингиз-
дан туриб, менинг олдимга келинг, 
мен сизга Риштон тарихида ватан 
озодлиги учун кураш қандай бўлга-
нини, бегуноҳ қирилган одамларни  
гапириб беришга шайланиб туриб-
ман. Туринг, телефонни қўйинг­да, 
олдимга келинг, гап тамом! 

“Кексалик нодон учун азоб­уқу-
бат, доно учун айни ўрим­йиғим 
палласи, Эргаш ота чиндан ҳам 
доно одам, ундан кўп нарса олиб 

қолишим мумкин”, ўйладим ичимда. 
Бирон издиҳомда, тадбир ёки анжу-
манларда кўришганда ота доимо ме-
нинг бир тирсагимдан ушлаб олган-
ча туман тарихига оид, одамларнинг 
яшаш шароити, маданияти, айниқса, 
кулолчилик анъаналарига оид га-
пларни гапириб берарди. Мисоллар 
келтирарди, артеллардаги аҳволдан 
тортиб уруш йилларидаги маҳаллий 
саноатнинг тутган ўрнигача сўзлаб 
қоларди. Шунда атрофга бир қараб, 
майли сиз бир ўтинг менинг уйимга, 
ҳали биров билмайдиган фактларни 
айтиб бераман. Бу хазинадан нечук 
фойланмайсиз, ахир, дерди. Мен 
зарур ишларни ҳам бирпас четга 
суриб, Эргаш Сангин хонадонига 
чопдим. Ана сизга тарих. Боришим 
билан ҳовлида супадан жой кўр-
сатди. Ўтириб, ҳол­аҳвол сўрашга-
нимиздан кейин у киши узун уйга 
кирди ва ичкаридан мени чақирди. 
Бу уйга китоб тахланадиган полка-
лар ўрнатилиб, икки томонига турли 
китоблар тахлаб қўйилган эди. Эр-
гаш ота Риштон тарихи, айниқса, 
кулолчилик санъатининг ибтидоси, 
ҳатто маданият ҳам кулолчилик 
ҳунаридан бошлангани тўғрисида 
шунақа бой манбаларни гапирди-
ларки, ёзиб улгурмасдим. Ўшанда 
ота ўзлари машинкалаган Риштон 
тарихи, деб номланган 3,5 қоғозлик 
матнни берди ва буни олиб, сейфин-
гизга солиб қўйинг, вақти келганда 
ўқийсиз, деди жиддий қараб. Мен 
олиб бир кўз югуртирдим­да, раҳмат 
айтиб қўйнимга солиб қўйдим...

Мана энди орадан 40­45 йил 
ўтганда улар билан қилган суҳбат-
ларим, эшитган хотираларим асқо-
таётганидан беҳад хурсандман.

Бизни Носгар маҳалласида ай-
нан ана шу ота яшаган уйда таш-
кил этилган халқ кутубхонасига 
олиб боришди. Кўча эшиги олдида 
Эргаш ота ишининг давомчиси, сўз 
устаси “Жон­жон” ака кулиб кутиб 
олди. Асли ўқитувчи бўлган, ҳозирда 
пенсионерлик даврини ҳам ўқитиш 
ва ўргатиш билан ўтказаётган, отаси 
барпо этиб кетган кутубхонани кен-
гайтираётган, тўплаган ноёб китоб­
ларни халқ мулкига айлантиришга 
улгурган ўғли Ҳусанбой ака бизлар 
билан кўришиб бўлгач, ҳамма меҳ-
монларни ичкарига чорлади. Ўша 
даврда кўрган ҳовлимиз, фақат ҳо-
зир анча чирой очган, давр нафаси 
уфуриб тургандай, атрофда анвойи 
гуллар очилиб ётибди. Юқори қават-
га кўтарилгач, узун қилиб қурилган 
кутубхонада китоб жавонларига те-
риб қўйилган китобларни кўриб кўзи-
миз қувнайди. Жон­жон акамиз бизга 
бу китобларнинг аксарияти отаси 

давридан қолганини гапирар, янги 
адабиётларни бу ерга қадам ран-
жида қилган вилоят, туман ҳоким-
лари, Тошкентдан келган адабиёт 
ва маданият арбоблари, ёзувчи ва 
шоирлар тақдим этганлигини мамну-
ният билан гапиришда давом этди. 
Эски араб, лотин алифболарида 
ёзилган бадиий, жуғрофий, тари-
хий, энциклопедик асарлар саралаб 
терилган полкалардан кўз олгингиз 
келмайди...

Маҳалла ёшлари етакчиси бу 
илм даргоҳига маҳалла ёшларини 
тез­тез олиб келар ва Ҳусанбой 
домла билан суҳбат уюштирар экан. 
Домла эса суҳбати жонон “йигит”. 
Кичкина болани ҳам “ўғилжон”, 
“бўлажак олимжон” деб эркалай-
ди. Ҳатто бир марта туман ҳокими 
ҳақида гапираётганда “Риштонжон-
нинг ҳурматли ҳокимжони ...” деб 
гапирганида ҳамма кулиб, яйраган 
эди. Унинг бу ташбеҳларига одам-
лар кўникиб кетган. Шу боисдан уни 
“жон­жон домла” дейишади. Унинг 
ютуғи ҳам шунда­да. Домла узоқ 
йиллар мактабда ўқитувчилик қил-
ган, олий маълумотли муаллим. У 
отаси ташкил қилган кутубхонани 
кенгайтириш учун уйларини бузиб, 
ўрнига икки қаватли иморат солди. 
Тадбиркор ўғли ёрдамида бунёд 
этилган жуда кенг кутубхона китоб 
фонди ноёб китоблар билан тўла-
тилган. Бунақа кутубхона вилоятда 
йўқ ҳисоби. Домланинг орзуси ки-
тоб ўқимайдиган ёшлар бўлмаса, бу 
ердан ҳар куни юзлаб ёш ўғил­қиз 
китоб олса. Шунда оддий гапдонлик 
камайиб, фикрлайдиган, ўйлаб му-
шоҳада юритадиган ёшлар кўпайган 
бўларди. Китоб ўқиган ёшлар зукко, 
олим бўлиши, тафаккурга бой, ко-
мил инсон мақомига етишиши энди 
ҳеч кимга сир бўлмай қолди. Маҳал-
ла ёшлари етакчиси Уйғун Абдуҳа-
мидов шаънига илиқ гаплар айнан 
шу кутубхонада бежиз айтилмади. 
Унинг ёшларни ҳунар ўрганишга, ўз 
бизнесини очишга, тадбиркорлик 
билан шуғулланишга етаклаётгани 
ҳам бошқаларга ибрат қилса арзи-
гудай экан.    

– Уйғун Абдуҳамидов ўзи фао­
лият юритаётган маҳаллада ёшлар 
муаммолари билан ишлаш, улар-
нинг бўш вақтларини мазмунли 
ўтказиш учун енг шимариб ишга 
киришди, – дея изоҳ берди ёшлар 
агентлиги туман бўлими раҳбари 
Муроджон Алижонов. – Маҳалла-
даги ёшларнинг бўш вақтларини 
мазмунли ташкил этиш мақсади-
да “Беш ташаббус олимпиадаси” 
дастури доирасида спортнинг бир 
неча тури, мушоира, “Ёш китобхон 
оила”,  “Ёшлар овози” танловлари 
юқори савияда ўтказилди.  “Ёшлар 
дафтари”га киритилган 6 нафар ёш  
ижтимоий жиҳатдан қўллаб­қувват-
ланди.

Бир кунлик прес­тур баҳонаси-
да кўрганларимиз мисолида қисқа 
хулосаларимизни қоғозга тушир-
дик, холос. Агар шу бир кун ичида 
кўрган­кечирганларимизнинг  ўзини 
тўлиқроқ акс эттириб, қоғозга туши-
раман, деган ижодкор учун бир олам 
таассурот эди... 

Ҳамид БУРҲОН, 
Ўзбекистонда хизмат кўрсатган 

маданият ходими.



– Иссиқхонада маҳсулот 
етиштиришни бошлаганимга 6 
йил бўлди. Бу антиқа помидор 
“дарахт” ни маҳаллий иқлим ша-
роитига мослаштириш ҳам осон 
кечмади. Дастлаб хориждаги ҳам-
корларим билан  интернет орқали 
алоқа боғлаб, уни парваришлаш 
юзасидан агротехникасини чуқур 
ўрганиб, қатъий равишда амал 
қила бошладим. Худди гўдакни 
парваришлагандек, авайлаб, 
асраб ниҳоят ниятимга етдим. 
Поясининг узунлиги 15 метрга-
ча етиб, 8­9 йиллик бўлганида 
йилига 1,5 тоннагача ҳосил бе-
ради. Эътиборли жиҳати шун-
даки, помидорнинг ушбу навида 
тиним даври мавжуд эмас, йил 
бўйи ҳосил бераверади. Иссиқ-
хонада пишиб етилган бодрин-
глар ҳам ноёб. Баъзилар ёнғоқ-
нинг “шиғир­шиғир”ига қизиқади, 
баъзилар эса каптарнинг қанот 
қоқишига, айримлар бедананинг 
сайрашини хуш кўради. Мен эса 

помидор ва бодрингнинг “жинни”-
симан. Ижтимоий тармоқлар орқа-
ли дунёнинг қайсидир бурчагида 
янги нав ҳақида хабар топсам, 
албатта, буюртма беришга ошиқа-
ман, – дейди Ш.Холдоров.

Булунғурлик инноваторнинг ис-
сиқхонасида Америка, Голландия, 
Россия ва бошқа давлатлардан 
буюртма асосида келтирилган 30 
турдаги помидор кўчатлари ҳам  
парваришланмоқда.Улар орасида 
сариқ, кўринишидан лимонга ўх-
шаш, кивининг таъмини берадиган 
помидор ҳам бор. Шунингдек, қора 
ва бинафша рангли помидорлар 
ҳам етиштирилмоқда. Иссиқхо-
нада етиштирилаётган маҳсулот-
лар фақат маҳаллий ўғит билан 
озиқланади. Уларни турли зарарли 
ҳашаротлардан ҳимоя қилишда ҳам 
кимёвий воситалардан фойдала-
нилмайди. Тунда келадиган ҳаша-
ротларга қўлбола “қопқон” ясалган. 
Совун кўпиги аралаштирилган сув 
билан тўла лаган яқинига кечаси 

электр лампаси ёқиб қўйилади. Ҳа-
шаротлар ўзини ёруғликка уриб, 
сувга тушиб, нобуд бўлар экан.

Дастлаб икки сотихли қўлбола 
иссиқхонада деҳқончилик қила 
бошлаган Шерали ака замонавий 
иссиқхона қуришга маблағи етма-
гач, ёрдам сўраб, туман ва вилоят 
ҳокимликларига мурожаат қилди. 
Мутасаддилар томонидан унинг 
иши ўрганилди ва субсидия асо-
сида икки сотихли иссиқхона қуриб 
берилди.

Иккинчи иссиқхонада банан, 
папайя ва ананас каби цитрус 
мевалар ҳам синов тариқасида 
етиштирилмоқда. Аслида папайя-
нинг бўйи 4­5 метр бўлади. Бу ерда  
парваришланаётган папайянинг 
нави бошқача, яъни иссиқхонага 
мос пакана бўйли.

– Ушбу хонадондаги 3 сотих-
га яқин ер майдонидаги иссиқхо-
нада етиштирилаётган помидор 
“дарахт” ва бошқа навли помидор 
уруғларини кўпайтириб, тумандаги 

қишлоқ хўжалиги корхоналарида 
ҳам етиштиришни йўлга қўйиш юза-
сидан чора­тадбирлар кўрилмоқда. 
Бу навдаги помидорларнинг барча-
си инсон саломатлиги учун фойда-
ли эканлиги жамоатчиликнинг катта 
қизиқишига сабаб бўлмоқда. Кел-
гусида уларнинг ҳосилини саноат 
усулида қайта ишлаб, дармон­до-
рига бой маҳсулот ишлаб чиқариш 
бўйича лойиҳалар тайёрланмоқда, 
– дейди “Ўзагроинспекция”нинг 
Булунғур тумани бўлими бошлиғи 
Парвиз Мамедов.

Иссиқхонада маҳсулотларнинг 
барчаси табиий усулда, маҳаллий 
ўғитлардан фойдаланган ҳолда 
етиштирилмоқда. Шу мақсадда 
хориждан келтирилган “Колорада” 
чувалчангларидан фойдаланиб, 
биогумус ишлаб чиқариш ҳам йўлга 
қўйилган.

Абдували ХУДОЁРОВ,
“Ўзагроинспекция”нинг 

Самарқанд вилояти бошқармаси 
бош инспектори.

Иссиқхонанинг сарҳил неъматлари
энг муҳими, улар табиий усулда етиштирилмоқда

Иброҳим испи қандай тез келган бўлса 
шундай тез чиқиб кетди

ГАЗЕТАНИНГ

КУЧИ

Одатда юрт ризқ­рўзининг зиё да 
бўлиши кўпроқ савдо аҳлига боғ-
лиқ бўлади. Шунинг учун ҳазрати 
Расулуллоҳ (с.а.в.) савдо аҳли 
одоб­ахлоқига жиддий эътибор 
қилдилар. Жумладан, Имом Ҳа-
ким Термизий раҳматуллоҳи алайҳ 
“Наводирул усул фи маърифати 
аҳодисур Расул” асарида: Муоз ибн 
Жабал розияллоҳу анҳудан бундай 
ривоят қилади: “Расулуллоҳ (с.а.в.): 
“Энг яхши касб савдогарликдир. 
Агар савдогар ёлғон гапирмаса, 
омонатга хиёнат қилмаса, ваъда-
га хилоф этмаса, сотиб олаётган 
нарсаларини мақтамаса (ҳаддан 
ортиқ), қимматга сотмаса, зимма-
сидаги ҳақни беришни чўзмаса ва 
ўз ҳақларини олишда ҳам қўпол 
бўлмаса”, дедилар”. Демак, сав-
догарлар ҳалол, омонатдор, яхши 
инсон бўлишлари учун ушбу ҳа-
дисда айтилган нарсаларга амал 
қилишлари, жумладан, маҳсулотни 
ҳаддан ортиқ қиммат сотмасли-
клари билан айнан Расули Акрам 
(с.а.в.) таълимларига амал қилган 
бўладилар. Ҳазрати Расулуллоҳ 
(с.а.в.): “Жалб қилувчи ризқланти-
рилган, эҳтиёткорчи (маълум шарт-
ларга кўра, маҳсулотни қиммат 
бўлганда сотиш учун ушлаб турган 
киши) эса лаънатланган”, деганлар. 
“Жалб қилувчи” бошқа юртдан ўз 
юртига керакли нарсаларни олиб 
келувчидир. Ким бу ишни қилса, 
ризқи улуғ бўлади. Аммо ўз юрти 

бозоридан энг керакли нарсаларни 
сотиб олиб, ушлаб туриб, сунъий 
равишда нархни кўтарувчи, натижа-
да одамларга зарар етказувчи лаъ-
натлангандир. Жобир розияллоҳу 
анҳудан ривоят қилинади: “Набий 
(с.а.в.): “Сотганда, сотиб олганда 
ва ҳаққини талаб қилганда марҳа-
матли бўлган одамни Аллоҳ раҳм 
қилсин”, дедилар” (Имом Бухорий 
ва Имом Термизий ривоятлари).

Сотиш, сотиб олиш ва ҳаққини 
талаб қилишда бағрикенг, саховат-
ли бўлиш мақсадга мувофиқдир. 
Бундай кишига Расулуллоҳ (с.а.в.)  
Аллоҳ таолонинг раҳматини сўра-
ганлар. Амирал мўъминин Умар ра-
зияллоҳу анҳу даврларида Мадина 
аҳлига табиий офат етди. Одамлар-
да маълум вақтда қийинчилик содир 
бўлди. Шу кунларда тириклигидаёқ 
жаннат башорати берилган саҳоба 
Абдурроҳман ибн Авф разияллоҳу 
анҳунинг катта карвони озиқ­овқат-

лар билан Мадинага кириб келди. 
Савдогарлар у зотга икки, уч ва ун-
данда кўп баробар фойда бериш-
ни таклиф қилдилар. Лекин у зот 
фурсатни ғанимат билиб, одамларга 
раҳм­шафқат қилиб, бирига етти юз 
баробар ажр берадиган Аллоҳ тао-
ло йўлида хайру саховат қилишга 
эришдилар.

Зеро, Расулуллоҳ (с.а.в.) Мади-
наи Мунавваранинг сероб бўлишини 
хоҳлаб, унинг тарозисига баракот 
сўраб дуо қилганлари ҳадиси ша-
рифларда келтирилган. Шундан 
келиб чиқиб биз ҳам юртимизнинг 
тарозиси баракали, Ер ости ва усти 
ризқимиз кенг, нарх­наволаримиз 
мўътадил бўлишини сўраб дуо қи-
лишимиз энг улуғ суннатни ижро 
этишимиз бўлажак. Аллоҳ таоло 
дуоларимизни Ўз карами ва фай-
зи билан қабул айласин! Омийн Ё 
 Раббил Оламийн.

Абдулҳай ТУРСУНОВ

СИНОВ ВА САВДО
Бугунги кунда бутун дунёда нарх-навонинг кўтарилиш ҳолати кузатилмоқда. 

Бундай синовли кунларда халқнинг кунлик эҳтиёжи тушадиган озиқ-овқат 
маҳсулотларининг нархи сунъий кўтарилмоқда. Албатта, ҳаётда хоҳлайлик, 

хоҳламайлик, кутилмаган қийинчилик ва синовлар учраб туради.

Аҳолини рўйхатга олиш 
расмий статистика тизими-
да асосий рол ўйнайдиган 
муҳим кўрсаткич бўлиб, 
бунда аҳоли сони бўйича 
аниқ ва ишончли маълумот 
шакллантирилади. Аҳоли-
ни рўйхатга олиш тарихига 
мурожаат қиладиган бўл-
сак, мазкур тадбир дастлаб 
Ўзбекистон ҳудудида 1926, 
1939, 1959, 1970, 1979­йил-
ларда ва сўнгги марта 1989 
йилда амалга оширилган. 
Мустақилликдан сўнг эса 
республикамизда бу тад-
бир биринчи марта 2023 
йилда бўлиб ўтади ва ҳар 
10 йилда амалга ошири-
лиши белгиланди. Шуни 
алоҳида айтиш жоизки,  
аҳолини рўйхатга олиш 
натижасида аҳолининг 
соғлиғини мустаҳкамлаш, 
хотин­қизлар ва болалар-

нинг яшаш шароитларини 
яхшилаш, мамлакатнинг 
демографик вазиятдаги 
ўзгаришларни баҳолашга 
доир маълумотлар база-
сини кенгайтириш имкони 
юзага келади. Шаҳарларни 
ва бошқа аҳоли пунктла-
рини ижтимоий­иқтисо-
дий ривожлантиришнинг, 
меҳнат ресурсларини жой-
лаштириш ҳамда улардан 
фойдаланишнинг узоқ, 
ўрта ва қисқа муддатли 
прогнозлари ҳамда дас­

турларини тайёрлаш, аҳо-
лини рўйхатга олишлар 
оралиғидаги даврда аҳоли 
сони ва таркибининг жорий 
ҳисобини, ҳисоб­китобла-
рини ҳамда прогнозларини 
амалга ошириш, энг муҳи-
ми, олинган маълумотлар 
асосида Ўзбекистоннинг 
халқаро рейтингини оши-
ришга эришилади. 

Х.ҚАМАРИДДИНОВА,
Олмазор тумани 

статистика бўлими 
бошлиғи.

Орадан уч кун ўтиб маҳалламизда 
биздан беш­олти уй нарида яшовчи ёши 
элликларга бориб қолган Иброҳим испи 
(испуклант изоҳ русча, ўзбекча олиб-
сатор) деган киши кириб келди. Отам 
билан токларни очаётган эдик. У киши 
бўлса кела солиб бақира кетди:

– Шоир қани, шоир? Бир кўриб қўяй-
лик, биззи азаматни!

Отам ҳам, мен ҳам тўғриси ҳайрон 
бўлиб анграйиб қолдик. Биз ҳали гап 
нимадалигини тушунмай туриб, у яна 
вайсай кетди:

– Ота, болага шундай тарбия бераяп­
сизми? Келиб­келиб ўзининг қўшнисини 
газетга ёзадими?

Мен гап нимадалигини тушундим. 
Отам ҳам мени газетага у­бу ёзиб юр-
ганимдан хабардор эди. Чунки таҳрири-
ятдан ҳар ой 20­30 сўм гонорор олар-
димда.

– Ҳов Иброҳим кел, кел. Нима гап, 
бундай ётиғи билан тушунтирсангчи, 
бизни ўғил бирон айб иш қилиб қўйиб-
дими, – деди отам бир менга, бир ҳадеб 
бақираётган Иброҳим испига қараб.

– Мана бу ўғлингиз мени мана газе-
тага ёзибди, – дея қўлидаги газетани 
отамнинг бурни тагигача келтирди.

Отам газетани қўлига олиб, кўзига 
шошмасдан ойнагини тақди­да, жўрта-
гами шеърни овоз чиқариб ўқиди. Ўқиб 
бўлгач, “боплабсанку хумпар”, деб ел-
камга уриб қўйди.

– Иброҳим, биринчидан шеърда 
сенинг исминг ёзилмаган. Буни ижод 
дейдилар. Иккинчидан, ўз қилмишинг­
га иқрор бўлиб келганлигинг шеърнинг 
кучини кўрсатиб турибди. Тўғрида, ба-
лодай кучинг бор, далада ишла, аттор-
лик сенга ярашмайди, – деди отам жаҳл 
билан.

– Ҳей сатқайи ота кетинг­эй, ке-
либ­келиб дардимни сизга айтдимми?

– Иброҳим, тилингга эрк берма. Агар 
яна жанжал қилиб келадиган бўлсанг, 
болага айтаман, кейинги гал шеърга 
исмингни ҳам қўйиб чиқаради...

Иброҳим испи қандай тез келган 
бўлса шундай тез чиқиб кетди. Отам 
газетани яна ўқишга тушди...

Болтабой МУҲАММАД ҚУРБОН

O‘zbekiston Respublikasi “Issiqlik 
Elektr Stansiyalari” aksiyadorlik jamiyati 
Toshkent “Issiqlik Elektr stansiyasi” 
aksiyadorlik jamiyati”нинг ва 2022 йил 
21 июндаги № 04­30/2338 сонли буюрт-
маномасига асосан, Тошкент вилояти 
Қибрай тумани Салар Toshkent “Issiqlik 
Elektr stansiyasi” AJ да сақланаётган 
1.“Газ 3302” русумли Давлат рақами 
10/413КАА бўлган 1995 йил ишлаб 
чиқарилган автотранспорт воситаси 
бошланғич баҳоси – 49 179 000 сўм 
2.“2ПТС­4793” русумли Давлат рақами 
10 ВА 170 бўлган 1997 йилда ишлаб 
чиқарилган тиркама бошланғич баҳоси 
– 12 0223 000сўм очик аукцион савдо-
сига қўйилмокда.

Аукцион савдолари 2022 йил 22 
июль куни соат 11:00 да бўлиб ўтади. 
Аризалар расмий иш кунлари соат 10:00 
дан 16:00 гача қабул қилинади (13:00 
дан 14:00 гача тушлик). Аризаларни 

қабул қилишнинг охирги муддати: 2022 
йил 21 июль куни соат 16:00. Автотранс­
порт воситаси 2022 йил 22 июль куни 
сотилмаган тақдирда автотранспорт 
воситаларининг такрорий савдоси 29 
июль ва 5 август 11:00 да ўтказилади. 
Аризаларни қабул қилишнинг охирги 
муддати 1 кун аввал. Савдо ғолиби-
га 10 банк куни ичида сотувчи билан 
олди­ сотди шартномасини тузиш маж-
бурияти юклатилади. Талабгорлар мулк 
бошланғич баҳосининг 20 фоизидан 
кам бўлмаган миқдорда закалат пули-
ни қуйидаги ҳисоб рақамига ўтказади: 
АТБ “Капиталбанк” Яшнобод филиа-
ли, х/р:20208000205363013001 МФО: 
01136, СТИР:308305364. Аризаларни 
қабул қилиш ва савдо ўтказиш манзили: 
Тошкент шаҳар Миробод тумани Мат-
буотчилар кўчаси 32­уй. Телефон: 71 
233­28­52, 97 155­08­21,  90 971­20­00.

Гувоҳнома № 965941

ДОНАСИДАН 1,5 ТОННАГАЧА ҐОСИЛ

ПОМИДОР “ДАРАХТИ”
Нон дарахти, қовун дарахти ва 
бошқалар ҳақида эшитганмиз-ку, 
аммо помидор “дарахт” гапнинг 
очиғи кўпчилигимиз учун янгилик 
саналади. Булунғурнинг Гулзор 
маҳалласига қарашли Янги Эрканакли 
қишлоғида яшовчи, асли касби 
иқтисодчи бўлган Шерали Холдоров 
кўп йиллардан бери помидорнинг 
янги навларини етиштириш билан 
шуғулланиб келмоқда. Айни 
кунларда у кишининг хонадонидаги 
мўъжазгина иссиқхонада 
Голландиядан келтирилган 
“Спрут Ғ1” навли помидор “дарахт” 
парваришланмоқда.

 27 июнь – Матбуот ва оммавий ахборот 
    воситалари ходимлари куни

Бешинчи синфдалигимдаёқ газетага мақола ёза 
бошлаганман. 7-8 синфларга чиқиб шеърлар, кичик-
кичик ҳикоя, масаллар ёзардим. Мактабни тамомлаган 
даврларимда эса газетачиликка қўлим анча келишиб 
қолган эди. Кунларнинг бирида туман газетасида 
“Чайқовчи” номли ҳажвий шеърим босилиб чиқди. У 
пайтлар газеталар кўп минг нусхада босилар, унга 
ҳамма обуна бўлишарди. 

 Эълон

“Тошкент Минтаіа” МЧЖ
бошланғич баҳоси ошиб бориш тартибида ўтказиладиган 

очиқ аукцион савдосига таклиф этади!

Халқимиз тилида “Ўт балоси-
дан, сув балосидан асрасин”, де-
ган ўтинчли иборанинг дам­бадам 
такрорланиши ҳам бежиз эмас. 
Айниқса, сел дея аталмиш  табиий 
офат йирик ҳудудларни вайрон 
этиб, ҳам мамлакат иқтисодиётига, 
ҳам халқ хўжалигига катта миқдор-
да зарар етказади. Энг ёмони, бу 
ҳодиса инсон ҳаёти учун ҳам катта 
хавф туғдиради. 

Юқоридаги каби кўнгилсиз ҳоди-
саларни олдини олиш мақсадида 
Тошкент шаҳри Сергели тумани ҳу-
дудидан оқиб ўтувчи сув оқимлари 
бўйлаб тошқин сувларини барқа-
рор ва хавфсиз ўтказиб юбориш 
ҳамда каналлар, коллекторлар ва 
ариқларни тозалаш, қирғоқларини 
мустаҳкамлаш, қайнама (дюкер-
лар) кўприклар туби ва ўзанларини 
маиший чиқиндилардан тозалаш 
бўйича бир қанча ишлар амалга 
оширилди. Ҳудуддаги 15 дан ортиқ 
каналларда ўзанларини тозалаш 
ишлари амалга ошилди.

Ҳурматли ҳамшаҳарлар Сер-
гели тумани Фавқулодда вазият-
лар бўлими Сиздан шаҳримиздаги 
каналлар ва сувоқаваларига ҳар 
хил турдаги маиший чиқиндиларни 
ташламаслигингизни сўраб қолади. 
Шунда шаҳримиздаги каналлар ва 
сувоқаваларини тозалаш, эпиде-
мия тарқалишининг олдини олишга 
ўз ҳиссангизни қўшган бўласиз.

А.М. МИРЗААҲМЕДОВ,
Тошкент шаҳар Фавқулодда 

вазиятлар бошқармаси Сергели 
тумани Фавқулодда вазиятлар 

бўлими ФВДТ ва ФМ ФТ, ХТ 
бўлинмаси бошлиғи, майор.

КАНАЛЛАРГА ТАШЛАНГАН 
ЧИЈИНДИЛАР ҐАМ 

СЕЛ ХАВФИНИ ОШИРАДИ
Табиий офат деганда кўз 
олдимизга сув тошқини, 

зилзила каби нохуш, даҳшатли 
оқибатларга олиб келадиган 

ҳодисалар келади.

АҐОЛИНИ Р¤ЙХАТГА ОЛИШ
мазкур тадбирни ўтказишдан мақсад нима, у бизга нима беради?

27 июнь – Матбуот ва оммавий ахборот воситалари ходимлари куни

МУАССИСЛАР:
Ўзбекистон Республикаси Вазирлар 
Маҳкамаси комплекси таркибидаги ҳамда 
бошқа дахлдор вазирлик ва идоралар.

Ўзбекистон Матбуот ва ахборот агентлиги томонидан 
2009 йил 13 февралда № 0020-рақам билан рўйхатдан ўтказилган.
Ҳажми 2 босма табоқ. Офсет усулида босилди, қоғоз бичими А-2.
НАШР ИНДЕКСИ – 144.
Буюртма Г-647. 1698 нусхада чоп этилди.

Манзилимиз: 100000, Тошкент, Матбуотчилар кўчаси, 32-уй.
Телефонлар: Қабулхона – (0-371) 236-26-50.
Факс – (0-371) 233-09-93.
Реклама ва эълонлар – (0-371)  236-26-50, (0-371) 233-28-04.
e-mail: infoqishloqhayoti@mail.ru       Баҳоси келишилган нархда.

Босишга топшириш вақти: 21.00
Босишга топширилди: 18.30

Таҳрир ҳайъати:
Жамшид ХЎЖАЕВ, Шавкат ҲАМРОЕВ,
Шуҳрат ТЕШАЕВ, Муҳаммаджон ТОШБОЛТАЕВ,
Актам ХАИТОВ, Маҳмуд ТОИР,
Ҳабиб ТЕМИРОВ (бош муҳаррир ўринбосари),
Раимқул СУЯРОВ (бош муҳаррир ўринбосари).

Газета “Шарқ” нашриёт-матбаа акциядорлик компанияси босмахонасида босилди.    Манзили: “Буюк Турон” кўчаси, 41-уй.       1  2  3  4  5  6Саҳифаловчи-дизайнер: Маркс ЮСУПОВБош муҳаррир: Чори ЛАТИПОВ


